
	 		  Alhou no atsütsü, ayeghi, aghoki, sübo-tsüni, lhoxü jeliqo pulhosü eno tipaqo 
shou ampeu shipenike ghenguno timi pa ju kimihi lono lhosüke. Alhou no pikeu Bible lono 
hitoi yepüani: “nongu no I gholu eno I no tsükeu yezahqo papelu aye khikhi I no nongu 
tsüvea keno no tianuli tianuli kutolo pekishewolu peni, ikemu nongu no I hebideve aye 
ayeghi khikhi I no nonguw shipeniye tsüve akeno pesü kütami tsüveni”. Xüghili phuju kelo 
Alhou ithi kemi na mthakemi shi aghinamu Alhou tsa hipau shikupusü ighi ani.

	 		  Sümi ye kupokichemi, timi yeghi hakukhomi nguka-ngughami ke ipi atiche 
Western Sümi tsü acheni ikemu xüghili jukelo, ishi Western Sümi no küghüna akeu yeghiqha 
ye atüghüshi Kacharimi no küghüna cheke lono Ahom mino hapheve no acheke ikemu Ahom 
mi kükami dolo no küpüna ipeghiveno ilo Burma (Myanmar) sasü ighino Ahom mi hapheve 
no aqa yeghi qhasüpe acheke lono Britishmi ighino aqa yeghi eno ato yeghi qhasü luve no 
British yepeka ghuloki lo J. C. Barnes no Kohima lo Deputy Commisioner shia eno Dr. J. H. 
Hutton no Mokokchung lo SDO shi ake ghuloki lo 1908 lono Nagami kümtsü lau jokuchho 
zà lakhi shike, ike tiye aqa yeghi lo ayeghi kümsá anike aphu kithe shinishi kemiye phuthe 
wululo ipi kelo ishi toi mokeke, ashi-kixi aghàu-kixi kümsà launo khuno shiye mu phuthe 
wonikeu pulomoveke. Ikemu Kiyezü Nikuto ghami no amlo kumtoshi aphu shilu penikeu 
shepe khuluveno aphu shilu Pa shelo France Ghüha lono Sümi mlo kumto ithuluno 1919 lono 
1939 dolo Sümi kutomo aphu shepe tsüno aphu shilukhake. Ikemu ishi ye shiaye hami no 
pano tsütsü pano yeghi ke pi xülhe yekithe mla kithe akhani kemu ti kümtsü adouke ni no 
Alhou ithi no xüche aye ni yeghi ke niw shiche nani.

	 Kichekipiye hami:- 
1.	 “Longthrok” atu tsügho ipi ani. Cholimi ye atu tsügho lono ipeghi ipi cheni ikemu Longthrok ye Sangtam yeghi lo Sangtam 

mi Chungliyimti no ghami no küghüna ani.
2.	 Sümi ye Khezhakeno lono ighi ipi acheni ikemu tiye Chakhesang mi phu shi acheni.
3.	 Akok eno Mekokla inahuu ye Cholimi phuke ikemu ishi ye Chuwomi no küghüna ani.
4.	 1935 ghuloki lo Mikirimi (Karbi) no ishi Razuphima lo küghüche eno Asü Kiyevi no 1939 lo Kiyevi phu shike ghuloki lo Mikirimi 

aphu hipaqo acheghi. Ishot phu ache keu ishi ye Jalukie shi ani. Pangti Mikirimi phu ache keu lono Samzuram phu shipe 
ngo ani. Nihoi no ghami phu shipe akeu no Himai phu ache eno Phaijang mino küghüna akeu no Tukaram phu shi acheke. 
Aphu hipaqo lono asüqha puwo Kiyevi ghami tsücheke.

5.	 Sümi no British shepe süwo Piphima eno Setekhama lo küghüna cheke ilewo Sümi mheghi tile anike ni tsülo pikulupu 
keshea?

6.	 Sümi no British shepe süwo Pherima Tsüngumi gholo küghüna cheno wuve no ishi ye Sümi phu shiluvae.
	 Kachari, Ahom, Burma, Britishmi eno Mikiri yeghi shivemlake. Ishi ye Dimasa Kacharimi no aqa yeghi hipau ye “Dimasa” 
ke panow shiveni ipi Dima hasao lono kügha ani. Tsüngumi no pano pu-asü yeghi kepi ani khaghi mlho lonomu tsüngumi ngo 
Zeliangmi kughuthu ighi thono hipa qhalo Sümi acheghi keu ishi dolo no ithi ani ipi pi ani akiye lono yephe ani, ikemu xülhe no pi 
ani, Mokokchung elakha eno Kohima elakha shicheke ghuloki lo Western Sümi ye Chakroma Hoba ipino Tsüngumi gholo kuho 
küqha ighike Chakroma Hoba hitoi Western Sümi no sasü ighi püani. (1) Kukidolong 1932, (2) Hovishe 1937, (3) Kuhoxü 1940, (4) 
Kiyezü 1941, (5) Kiyevi 1944, (6) Khehoyi 1946, (7) Zhuikhü 1947. Kacha Naga ipi chekeqo no Zeliang ipi kuveno apeu timiqo sasü ilo 
pano pu-asü yeghi kepi pükha keu lono ningu dolo aküpüna iloghi ani.
	 Xüghili ye mütsümishei anike, Alhou shikimthi, British Yepeka shikimthi, Atüghümi Sümi ashikumto amlo kumtomiqo shikimthi 
aghasü vexü ilo aphu ayina shipe ngo ake lono Nagami küghütshü-a shilu no RGN vecheo aphu shepe kijetsü no Western Sümi 
no aqa yeghi lo Nagaland yeghi pekhotsüno aju-aje kivishi ngo anikeno tino ni yeghi pütsake, eu he he shi angu pükano Alhou 
sükusho qholo no kümgha keu küxü xü anike ni kimiji shikepue.
	 Western Sümi ye kipelau no ighikemiqoke. Alhou no kimiye keu ghili pinike timi kichi mili hipau ye khilehimu pikhamla kepu 
kutomo ani. Ishi ye ghasüghave kühave no aphu kümtsü lo alaghi ghesü khave, akulu (electric) sükhaveno aphu kümtsü aphughi 
lakhi toi khavea, ikemu atüghü lo ighi kemiqo ye ighono aveküsa eno aghime shino ghasü-ghave eno tive-tubu, ashikixi aghàu kixi 
a-lo ighikehu angushuu no kütomo tsüve, aküha no timi kutomo heqhivetsü, apighi no timi kutomo mighiqhivetsü, tüghami no timi 
kutomo heqhivetsü, amiyi kixi, ayive kichi gholo no akhüava no timi kutomo thikhave no ighono aveküsa kije kushuwo puqhe no 
Western Sümi shiluke. Ishi ye huuke hiuke pi akhani kemu khaghiniu ye shiaye kütamiqo ye Dimapur lo xüni keuye Sümi ngo khaumi 

msake ipi cheke.
	 Ikemu 1911 mpe lo Kiyezü G.B Nikuto ghami no Deputy 
Commisioner vilo phuthe kuwo zà khu ighikelo D.C. no Kiyezü 
vilo pi azà o tsüni ikemu nono phuthe womove aye Rs. 50 asü 
chuni ipi pa kichike. Asü Kiyezü no amlo kumto shino phuthe 
kuwo zà khuluveno 1912 loye agha vexü sü ilo Kiyezü phu shilu 
keuno atüghüu ke.
	 Ayeghiqha ghüshi atüghüu 1914 lo ipeghi kelo France 
Labour Corps ipino Nagami ghi wukepu shive kelo shiye 
kütami ye wumsave, ikemu Sümi shiaye likhino 1,000 wulu 
Nagami shiaye kümtsü küqha no timi 1,000, küqhalo Nagami 
2,000 wuluke. Ashitomi aghütomi shiamu au kümsá no timi kho 
puwu keke tilau no timi kutomo thive eno aküxü achili shilukemi 
1918 ghile ghuloki lono idewo Nagami yeghi toluke. Hipau lono 
Britishmi no Sümi mlo kumto ithuluve no 1940 kutolo Britishmi 
yepeka no aphu shepe aphu kutomo tsükelo hami ye ashepe 
lusüwo shiaye kütami sasü küqhaveno ngove eno hami ye 
ashepe luveno ayeghi xüju veno womove (ke ghenguno 
thono ishi Molvong Kukimi phu, Khaibong Kukimi phu eno 
Heningkongluwa Zeliangmi phu kümtsü Sümi phu shi aghini 
cheke), ikemu aphu 11 no vejoi Sümi phu shiluke. 
	 Atüghü lo Britishmi no ashepe (Migration Permit) tsüno 
Aphu shilu keu hipaqo:-

1941 nguno hilau ye Britishmi no Nagami yeghi lo ngomoveni 
keu pishipuwo ithuluve no phuthe kuwo zà tsümoveke, ikemu 
Indiami no ghoshika ithuluve kethiu Indiami yekipe lono phuthe 
kuwo shepe tsüno aphu shilu keqo:

1.	 Zütovi Ghami 	 DC Duncan	 1949
2.	 Ghowoto Ghami	 DC Duncan	 1951
3.	 Thahekhü Ghami	 DC Duncan	 1951
4.	 Hozükhe Ghami 	 DC Borkotoki	 1952
5.	 Pimla Ghami	 DC Garvalho	 1954
6.	 Chekiye Ghami	 DC Yasuf Ali	 1959
7.	 Vihokhü Ghami	 DC MM Ramoni	 1962
8.	 Hekheshe Ghami	 DC MM Ramoni	 1966
9.	 Kiyeto Ghami	 DC L. Toshi	 1978

	 1958 lono Office of the Circle Officer, Western Sema 
Area Pherima ipi no Vikiye Zhimomi no APO shisü ighi eno 1959 
lono SS Rai no CO shisü ighiluke.
	 Akiniu mqolo phuthe wonike ghenguno 1960/61 
ghulokiu no Sümi kipelaumi vilo aphu shini keu zà khukeu 
küpütsache kemu kiumu küghaphe mlano ache, ikemu Feb. 
17-18 1967 lo Sümi kepela kulola Mükali lono küptsa no xakütha 
hitoi shilu.

MÜKALI PHUTHE KUWO PULO XAKÜTHA 
	 “Western Sümi yeghi lo akemi no Centre Sümi vilo 
phuthekuwo zà tsü penike iniju keu lo pulo küqha luvekeu toi 
aqhou puloxakütha shipe püakeu kiqi lono ilo Western Sümi 
yeghi lo phuthe wolu penike shive, ikemu yepeka eno aphu 
ampemi vilo azà lumo kelo ye akipimi shini”

XAKÜTHA 
1.	 Ayeghi mheghi tsalo kümtsü küsajeno xüni.
2.	 1960 lono Sema Angh I.K Züheshe no azà shipe püa 

keu lo Sümi aqono shikumto kithe ani.
3.	 Aphukithe shinikeu ye Sümi khuaye lo akeu toi shini
4.	 Akithi aküxü kutolo Centre lo akemi ngo Western Sümi 

yeghi lo akemi kümtsü puthughoni.
	 Mükali lono phuthe kuwo puloxakütha shive no 1967 
nguno hilau aphu kithe khaqhi wonikeu vehu kughu luveno. 
Akithiu Gen. Yeveto Zhimomi no aphu 6 shepe (permit) tsülu, 
akithiu I. K. Züheshe Angh no aphu 15 shepe (permit) tsüpüa 
keu  ikhiluvetsü. Nithashe Luketh D.M eno Howoto Hollo pama 
no aphu 73 ashepe (permit) tsü no aphu kutomo ikowolue. 
	 Ikemu Kipelau Sümiqo no Western Sümi yeghil o 
xüuvekemi khunoqo no apiashe eno aqü-axe khijehi ani keno 
kihikütsü pesü Dudashi 5 ighino 1973 mpe lo Sühoi ghami phu 
lono Western Sümi kükami kümtsü kusü no atsa küghake, api-
ashe eno aqü-axemiqo sailepe Zünheboto lono kütha-kulo 
tsa küghani ipi kelo Western Sümi kükamiqo no Western lo 
aphu shipe akeu vecheo hithiu shiluküsalo maye atianuli kaku 
kiphi ghenguno akichiu ayitiu süijelu kepu shinani, tighenguno 
khuno api-ashe pu ani momu aqü-axe keno pano khuno phulo 
anikeno tileno atsa kughani thono Zünheboto lo sailepeni 
ipi tsükevilo ipike lono Kawoto Sükhalu no akichiu shi sasü 
iloghike pano kümsüju apüzü ningu apiashe tsa hipau ye akiniu 
no küghani ipi no wove keu no ashekha shiveke. Alhou no 
kimiyeno atüghümi no ichhe ime aphushi kemu ishi ye kipela 
kulola küha no alokughunoshi küghüna kuholu anike Alhou 
shikimthi. Mükali xakütha 4 lo aketoi Kipela kulola akithimu 
akixümu ningu lakhi shino Sümi ju-aje shi ani nolo.

1 Kiyezü 
Ghami

Nikuto lono ighino 
Ronguzümi no pighive keu lo 
aphu shilu

27th Jan. 
1912

2 Kuki dolong Hokiye lono ighi 1916

3 Kuhoxü 
Ghami

Lizü eno Shoixe lono ighino 
Muhumi no pighive keu lo 
aphu shilu

23rd Feb. 
1919

4 H. Khehoi 
Ghami

Kiyekhü lono ighino 
Baghumami no pighive keu 
lo aphu shilu

Dec. 1919

5 Nikhekhü 
Ghami

Satakha lono ighi, Sheduma 
mino pighive keu lo aphu 
shilu

7th June 
1920

6 Nihokhü 
Ghami

Vishepu lono ighino 
Sheduma mino pighive keu 
lo aphu shilu

7th 1920

7 Hovishe 
Ghami

Shoto phulono ighino Hanimi 
no pighive keu lo aphu shilu

15th Jan. 
1922

8 Alato Ghami Lizü Naghuto lono ighino 
Pherima lo ngove 1924

9 Shoxüvi 
Ghami

Shoipu lono ighino 
Tesephima no pighive keu lo 
aphu shilu

20th Dec. 
1926

10 Kiyevi Ghami Khukiye Lukhayi lono ighi 12th Jan. 
1939

11 Lhothavi
Ghami Nunu lono ighi 12th Jan. 

1939

12 Zhuikhü 
Ghami

Maru, Asükho eno Locho 
lono ighi

15th Jan. 
1940

13 Hekheshe 
Ghami

Chakhabama lo acheno 
Zhuikhu phulo ngove

15th Jan. 
1940

14 Yesamo ngo 
Yevimo

Ghükiye ighino Piphima lo 
ngove 1923

15 Khakiye ngo 
Nikuto Sütekhama lo ngove 1940

AVEKÜSA ENO AGHIME GHILI
	 Pütüta phu aghüna lo kükami lakhi shicheno phuthe 
wokhake ikemu ishi toimo kehu khaghi ye atsala chighi muku 
apukhu lono alachesüwo aphu shilukha kehu aphi kümsá 
anipu- anuli sasü ala lo kuchupu likhi pesü phuthe wokhakeke, 
aluchisülu no alu lo axabo jeli ipeghi lumphi lo eno ghasüghave 
kithe ghüsü lumiphi lo ye aloqhiyi aveküsa eno imeveke. 
Kichikipiye hami:
Akhü-ava Shivekeu:
	 1927 ghuloki lo alatüxau Kiyezü, Nikhe-Nihokhü, Hovishe, 
Kuhoxü eno Khehoi aphu hipaqo ache ike aphu hapaqo lono 
aghipiti asüpiti tüxatini piti jeli küqhü kili shiluke. Ghasüghave 
kuthoküzü huno putho mütha pucho mütha züchizülei keu 
ghuloki lo kehu kumto kumghomi ye ghulo lakhi puju lache lo 
wo aphusüghümi toluve che ikemu kulhokughomi ye atsala kini 
küthü lono toluche ipi. Kümtsü no pisa pighikemi kumokehu 
agha lo xathi jeli, auchothi, chhochhoithi, khughuthi, tinguno 
alau asütsani chuno aqhi küthü kutolo aghina müthano 
xüighiluke.
Aküsü ghime sholukeu:
	 Timi no khilemu nesümo keu ghasüghave lo eno 
azümülhu kithe lo kehu timi kutomo phi lo apiyi ipeghive, 
khilaunomu küsüghü süighikulupu laghi shimla, küsükini jeli 
kümzapu shiveno timi kutomo kithiküha shikhaveke. Atsala lo 
timi kini küthü kutolo thiveno khuno khuu kumo shiqhomoke lau 
no hatalo ye akumo lakhi lono timi kini küthu kutolo qhokisheve 
keu ghi shi ighike.
Tüghami no timi heqhive keu:
	 Timi küghüna mokeu alo aghasüghüzü lo aphu kithe 
shikha kehu ashi aghau kixi likhi kumono tüghami küsano 
kümzapu ke. Tüghami no hasasü aki lo ighino aki alou no 
heqhivetsü, momu alu hukiche wokiche lono eno akuba alo 
ba-ake lono kutomo heqhivetsü cheke. Timi khuu hacheni 
momu heqhi anikeno pa/li ye tüghami ju ithulu, ikemu kütami 
ye tüghami ju ithumlano bubu he akeu ghügha likhi chilu timi 
kutomo heqhipithive tsücheke. Kutomo no tüghami kümsà 
launo chumomu talo ipi no aphuyeu ile ipeve keu ghi shike. 
Kichekipiye:
	 Aza Nazüli, Shoxüvi ghami alu lo hu ake lono achuwa 
pocheghike küghasüwo ghuchuve, ikelo kijiliu ye tüghami no 
aki lo ighino no ye kiu shiye ninga ghuchuvetsü kea ipi no li züa 
lono heqhi pithivetsü.
	 Vikhezhe , Shoxüvi ghami aza sasü chime cheke, kijili 
lakhi tüghami no aki lo ighino aju ithumla kemu atsa hitoi pi 
pikeu mütsümishei chilupi. ”I je ye Micheho, hipha atokuu yeo“ 
ipi khavino züleno Vikhezhe thive.
Thalaxü eno apighi küsa ghili:
	 Apighi no amikülu hachenipi amphoki lo ngo aghino 
timi mighive chekeu inaqhe ithu ami shini kelo atüghüshi 
azüa lono azüta pe akulu pesü amiphoki bolo apighi jupaghi 
cheke. Putholo azüa lo zü aye apighi no aphikho alou iloghi 
no mighive cheke. Ayephu liküküzü dolo kutomo aghichekehu 
atüghüshi ayephu ikhiqhinike ghenguno azüta momu asülo 
kutope qhiche. Awu liqhiniye awukholo ighi aye apighi no awu 
lichu khave no awukho chhitoi ngo aghiche, ghuthu lakhi lo ye 
Shoxüvi phu lo awukho lakhi lo apighi toku ngoaghi keu ithulu.

Angushuu no timi tsüvekeu:
	 Angushuu küsano ihulo kuchou kehu ithe no alikhuli 
shichuve no anipu nuli sasü aqoki kunguu züche. Aqokighe 
kunguu ikuno ju aye angushuu no aphu mütalo ipeghi no 
ajeli shipesü timi müsü che eno amishi ngo awo chumo no 
heqhikike vetsü, akho amto mikixüvetsü cheke.
	 Khisa toi kemu kuchou lakhi kijili lakhi Shoxüvi no aghami 
Hezhexü no angushuu cheni malaye juniye ahukikha dolo no 
jupipe kelau ye angushuu paghino ngo aghive püzü angusguu 
kichimi no Hezhexü nikipe lo choxüsüluno hachi shike lono 
angushuu kichiqhipe ahukikha mikixüpe aghalo ilove.
	 Ghulo lakhi tsükutholau awu akiniu ighanikiche lau 
no angusguu aphu lo ipeghi no Khuvuche akütsü lono 
müqaluveno pesü akubalalo ilove. Tipa ghuloki lo aghami aki 
10 likhi küghüna ache kehu aghami kümtsü küghano akulu 
küyiqu pe hakho kemu hakhomlave no ashikumo ghi akichiu 
chuveno asaghi kitila likhi kiche süwo shiqhove.
Aküha no timi heqhive keu:
	 Timi kutomo aküha no heqhive keu ani kemu hami ghili 
yetsü ani. 31 Oct. 1967 lo Shoxüvi no ghami Zhenito Khuva ghoki 
lo cheke lono aküha no haighi no heqhivetsü, aghamiqo no 
akumo pesüwo aphu kübala lo qhove kelo tipaji akumo pesü 
ighi keu la zü ighino akumo qhovekeu a-lo thoghiu kutolo 
ithamono ngovetsü eno kijiliu ye aphu kümtsü muqhumzai igha 
homxave no wuve.
	 1978 November qhi lo ghi Vixezü no akulu lo amishi no 
athi qoake putho no akulu pesü amishi saluniye hu cheke lono 
aphu kübala lo no hasü aphu lo ipeghi no heve eno paye tipau 
küsü lono thive.
Aghasü lo Hasüve keu:
	 1956-1958 kutolo Nagami ghoshika tsa ghenguno India 
Ghüshimi no aphu kümtsü hape aghasü lo hasüve no ighono 
imeveke. Aphu khami ye 1956 April lono huthu no Western Sümi 
aphu 11 akeqo piti wokelo Kiyevi no ghami ye 22 Dec. 1956 
lono pitive no aghasüqho lo itshü akelo timi khumu aphu lo 
ilepe mono aphulomi kümtsü aghalomi shikhavelo pi Nagami 
aghalomiqo no azà shiveke lo aphu lo ilepe lumoake aghasü 
lo aphu gho ake lono punu kehu aje ghi tipau kiqi lono PHU 
GHO TO ipi kutsüno xüighi akeu lo Western Sümi xüghili yelu 
akeu ghenguno Alhou shikimthi ani.
	 Western Sümi kümtsü aghasü lo ayive amiyi, ashikixi 
aghàu kixi gholo asüki atuki kümtsu itshüju pühano cheke lono 
timi kutomo thiveke. Western Sümi Küqhakulu eno akiphikiqo 
ghi qhikhave, aghasü lo itshüche kelo küqhakulu kaku jeli 
kümtsü pühakhave eno alhaqü no chukhave tsüke.
	 Aphulomiqo ighono imeve keu lono 26 June 1958 lo 
ye Akithiu Ghonito Zhimomi, Nihokhü ghami, Akithiu Shiyito 
Zhimomi eno Akithiu Ahoshe Aye, Kiyeto ghami pano küthü no 
aphulomi kümtsü züqhushi agha lo mla akemi ampemi hipaqo: 
Maj. Gen. Yeveto Zhimomi, Ghoshito Zhimomi Commandant 
Vihoto Rajupeyu 1, eno Homla Rajupeyu 11 sasü küptsano hitoi 
xakütha shilu: Aphulomiqo ashou ipeghiveni keloye Sümi ye 
timi yekipe qholo iloveni chenike ghenguno:

1.	 Western Sümi ghenguno CO office (Circle Officer) 
khuni.

2.	 Hospital khuni
3.	 Sakipheto lo ala ghevetsü penikeu khuni

	 Aghalomi sasü küptsa keu khuu kichi lono ashou ipeveni 

keno alika no veqhive nikeu shi aji ghapheno jemichi shive. 
Kughou Yusuf Ali D.C Kohima no Zhuikhü lo ighino aphulomiqo 
ashou ipeghivelo ipi keno kükamiqo no tiye ni kükamiqo 
küptsa kitheno khochile tsüni ipi khochileve.
	 16 July, 1958 lo Yusuf Ali D.C ighino Sümi general public 
meeting shikelo azüu no küptsa püakeu toi ningu aphu 17 agha 
lono ashou ipeghiveni ke Western Sema ghenguno Circle 
Ofiicer office lakhi qhitsülo ipi kelo Dupty Commsioner no tsüni 
ipi pulovetsü eno Middle English School public no puche keu 
Government no ikhiluvetsü eno Grant & Aid tsüni keu shive. 
School hipau ye Khehoi lo ache kemu alaghi ghenguno Alato 
lo Sakipheto ipi kuno qhive. Yepeka no pai phuighi kulupu 
shinike ghenguno ipino Alato (Pherima) lo Circle Officer, 
Pherima , Western Sema area, ipi kuno 1958-59 Vikiye Zhimomi 
no A.S ( Area Superintendent) shisü ighi eno 1959 lono Akithiu 
S.S Rai no C.O shitüghüu shi ighino kibe ighiluke.
	 1995 lo Rev. Dr. Phughoto Sema no Executive Secretary 
shilu kelo atsala 17/2/1995 lo Western Sümi kükami eno 
Minister MLA Kuposhukulu kuho kelo K. Hollohon Yeputhomi, 
Shikiho Kits eno I. Vikheshe Sema panongu ighilu ikemu ishi ye 
pano ye aküxü kühavae eno Western Sümi kükami 206 ighino 
kuholu keu gholo ghi kutomo no aküxü kühavae. Ashiaye 15 no 
küqhano Western Sümi haveni keu shi kughuwo kushó kumolo 
kehu, Kuholu keu kimiji:
1.	 Timi shiaye ye kiu kiumu kushoqho kushoqho acheni eno 

kiuna shipimi mlapimi venamu lakhino lakhi saphu ngula 
kile acheni ikemu Sümi ye WSH likhi ke ghenguno Western 
Sümi Kükami Hoho khaqhino kughulu kile eno Western 
Sümi sükusho kümla shikepu kepi akükümsü küsajeluke.

2.	 WSBAK no mto aye Western Sümi ghi mtotoi anani 
kughenguno WSBAK shikumto nike ghenguno aküptsa 
shi kelo JRY fund lono aphu lakhilo Rs. 5000/- WSBAK lo 
sütsüni keu shi xakütha shikelo Govt Recognise aphu 120 
no qhasütsüluke. 

	 1996 Lusaqhi lo Aküvüto lono Kükami sasü akighini 
do luno kiukiu shi aghi namu kükami hoho khaqhi kepu kepi 
I lokümsü küsaje no ashekha lo Kükami müchomi amqo lakhi 
sasü küptsa no ixawoke. Akümghashi Kükami alokümsümiqo 
no pekithi süwo atsala 3.12.1996 lo Khehokhü phu lo Akükatou 
Hokiye Yeputhomi ki lono sasü no WESTERN SÜMI KÜKAMI 
HOHO hukuthu shilu Kükami Hoho hukuthu kükümgha kighini 
Rev. Dr. Phughoto Sema no shino huthuke.
	 Ashi aghau kixi, ayive, akhinu kixi tüghami kiqhe gholo 
no akhüava ghenguno aküsü jeli kümzapu pikhakümla ghime 
sholu namu Alhou no akümzapu lono süsho süwo aphu aghüna 
shilu khaveno ishi ye Western Sümi Baptist Akukuhou Küqhakulu 
shilu keu ampe 75 pinilu akeu ghenguno atüghümiqo eno 
Alhou shikimthi ani.
	 1911 lono 1980 kutolo ashi aghau sasü küpüghü keu likhi 
kumono aghungu mzü-tüghü ghenguno ghulo bidi pungu 
apukhu lono alache ime chekeu likhi shiveno iqüighai Alhou 
pülü anike ghenguno Western Sümi yeghi lo Baptist Revival  
nguno alau ye ayekulu kütau sasü moni, ashi aghungu ipo ixü 
mono lakhi shini ipi 1980 Nihoto Phu lo kuho no Western Sümi 
kükamiqo no xakütha eno Alhou lau pikiqhi shilu. Xakütha hipau 
kibeghi 7-8 Sept 2001 lo WESTERN SÜMI KÜKAMI SEMINAR 
ON SOCIAL AWARENESS kuho kelono resolution mqo no 
süighi keu kükami 116 no au peqheno akighini shike:

Xakütha:
“Kulolau Sümi ghakhu lo WSBAK kukuho likhi shikumto 
eno xaqhe ani, eno tiye püzüu atsala 26-28/2/80 
WSEA/8/80, WSEA/32/83, Aküvüto 26/10/83 eno 22-
23/10/83 eno Nihoto Village lono xatha püa keu kiqi lono 
ishi ghi shikumto kitheve ani, eno khukhumu hepho süxü 
ipeghi keu ye angusü pano puni.”

	 Leshele 105: 7-8 lono hitoi pi püani; “Alhou ye ningu 
mpeu ke, Pa zakütsü ye ayeghiqha kümtsü ghenguno eno pa 
shoqhiye tiqheli qhethonhe kutolo ache nani”
	 Alhou no angu-agha timi tsüpüanike timi kichi lono 
piqhive keu kümtsü shikupu acheni: Bible xülhe lono hitoi 
ithulu ani: 

1.	 Jacob no pa ngu Laban qhive no woche kelo Laban 
no ala lo hasüsü hughi no nongu khuno I no mlá chekeu 
püka luvea kea ipi kelo Jacob ye püka püamo keke pa 
kiqi lono timi khuno O lhou püka püaghini keno timi 
tipau thive peni ipive, (Bothubo 31:32). Ikelo pa nipu 
Rachel no pükape cheghi püzü apunu lono li ye thiveke 
(Bothubo 35:18)

2.	 Israelmi no Jericho lelu keu ye timi kumto lono kumono 
akighini küka vecheo tokulu shilu kehu, Joshua no ishi 
angusü tsa piqhike: “Timi khuuno Jericho liwo mlakithe 
niye aboqha qhani keno pa nu anoghiu thive peni, 
khuuno khagho mlani keno pa nu ayitiu thive peni” 
(Joshua 6:26). Ampe 580 shi ake lono akükau Hiel no 
atupi yekithe niye aboqha qha ake lono anu anoghiu 
thive tishi namu atupi yekibe süwo khagho mla ake 
lono panu ayitiu thive, tileno khaghi Joshua tsa kümsülu 
kemu adou shiveke (1 Kükami 16:34).

3.	 Mt. Gilboa lono Akükau Saul ngo Jonathan pama 
Philistiami no pithive tsüke, David no “e-mu Gilboa 
naghuto noghi lae, o shou atüzü qipuku pemoniu” (2 
Samuel 1:21) ipi ghushove keu ishi kutolo Gilboa naghuto 
lo asaye likhi thono asütsani kiumu kühano acheni.

4.	 2002 mpe lo Dimasa Kacharimi apumi lakhi philo 
Tüghami ilove no aveküsashi ighi püzü nonguno 
haphevetsü aye ni kibolomi kümtsü Khristomi shivenike 
pi apu aza no sasü ighike ghulo akiniu lono tüghami 
hapheluveno Khristomi shinike pi apinedo kini kutolo 
Alhou tsa pe loji akelo apinedo aküthüu lo ighikelo 
Safron phi heküxapu veno tulsibo shosüve püzü iqa 
aghiveke kiu shiye hikithipu shi anikea ipi kelo aza no 
no Lhou no kumo no ni Hindu lhou no tüghami haphe 
tsükeu ghenguno pa pelo pandit shive peniye shivae 
ipike Rev. Dr. Phughoto Sema no nongu ye ni pishiqhi 
mono Alhou pishiqhivake no pu ye tüghami no heqhi 
chuve nani ipi kelo kuchou no thanau ye apumi tipau 
ye thiveke.

	 Aqo aho no timi zülo eno Alhou lau tüshokiqhi shino 
angusüpu tsa piqhi püakeu
	 Xakütha hipaqo heche ghacheve ghi aqo aho hepho 
süxüve kemi sakiphemi pano likhi pano küxü hepho süxüve 
no kutomo no aküxü ghi kühavae eno sholu kibe ache nani. 
Tighenguno kümtsü kutokupui xüno küqha kutupo pe Western 
Sümi shikumto eno shiqhepuku ani nolo.

T s a l a t s a  a b a g h u  p h u p h e l u  a y e  p e v e l o ,  
i k e m u  k i u  a k u g h u p u  a m e s h o y i  k e n o  t i  k ü t s ü l u l o ;  

A k u g h u p u  t h i m e  a b a g h u  n o  k ü z ü p e  a g h i  a y e  
m t h a n o  p e v e l u n o s a ,  

k u g h e n g u  k h u n o m u  a k o z a  a l o m o k e  g h e n g u n o  
a l o u  a t h i  a k e u  g h i  p e v e c h e m o i .  

 

-  J o h n  B u n y a n  -  

Atsala 24.08.22 lo Rev. Kaiho, Rev. Shitovi, eno Rev. Luhevi 
pano küthü vecheo West Kameng, Arunachal Mission Field lo 
Women Secy. eno Pastor bidi (4), Licence nguagha tsülu eno 

pano pungu apachepu akimthe zükuchhu lu. Alhou she.

 

 

SÜTSÀ KIYÉ LO GHÍ st nd rd th (1st 2nd 3rd 4th) HIPAQO PEITHALU NANI KESHEA? 
(Timi kutomo no 1st Luuqhi, 25th Liphiqhi momu 1st-4th Ghixuqhi tinguno alau ghi… ipi yè keu ithulu acheni) 

 

English lo akikihi (number) je pì momu yè keu aghola kütüta keu acheni. 
Akikihi pì momu yè chekeu ghola lakhi Ordinal Numbers ipi keu ani. 

Odrinal number no timi momu thinhemgha kiukiumu tipau kikithi, khilehi ani 
momu kiu kungoa lo ani keno tipau kichephetsü ghi pitsü cheni. 

 

Akiyé eno akipi ghola hitoi keqo: 

Atüghüu (First), Akiniu (Second), Aküthüu (Third), Abidiu (Fourth), 
Chighi-akiniu (Twelfth), Chighi-aküthüu (Thirteenth)…hitoi pì momu yè cheni. 

English lo Odrinal number akughukhou lono yè ni kelo 
kiukiu kikihi (number) shi aghi namu akikihi (number) gholo/thiu 

tipau kikihi je lono kiyethi ashekhau kini ikhipheluve no 
1st 2nd 3rd 4th 12th 13th hitoi yeküqhave cheni. 

Hipau kimihi lono Sütsà lo ghí akikihi akughukhou lono yè ni kelo 
akikihi gholo/thiu tipau kikihi je lono kiyethi ashekhau ikhipheluve no 

1-u 2-u 3-u 25-u 50-u 75-u 100-u ipi yeküqhave cheni. 

Ampe, atusho momu atsala kikihi kütauqo lo ye achipi shi ‘u’ peithalu acheni 
ikemu aqhi lo tsalà kikihi (Date) lo ye ‘u’ peitha keu ye achipi shi kümsülu amoe, 

tsalá peitha moayesa pütsa kepu shi aye ningu no apinedo tsalà lo 
(Tüghakhani thoghiu, Tüghakhani akini/alu lo kuhu akini, Tüghakhani aküthüni/alu lo kuhu 

aküthüni, Tüghakhani abidini/alu lo kuhu abidini) ipi piche keu hipau ghola lono 
aqhi lo tsalà kikihi (Date) ghí atüghüni, akini, aküthüni, abidini ipi 

akikihi gholo/thiu ‘ni’ peithalu kepu ani ikemu highi achipi shi kümsülu amoe. 
 

Aqhi lo tsalà kikihi (Date) yè kelo aqhi je ghí English lono yè kepu shi aye st nd rd th sülu 
nani kughengu tiye English tsa shivea keke 

ikemu kitekungoi mono vejoi Sütsàu likhi no yè ni ipi aye 
aqhi lo tsalà kikihi (Date) lo ye kiumu sümono vejoi hitoi yè keu no achipi shinani. 

 

1 Luuqhi, 25 Liphiqhi, 31 Liphiqhi [Sütsà lo hino achipi] 
1st January, 25th December, 31st December [English lo hino achipi] 

1st Luuqhi, 25th Liphiqhi, 31st Liphiqhi [English ngo Sütsà kitekungoi keu hiye achipi kumo] 
 

Tighenguno akütsü tsa lo 
SÜTSÀ KIYÉ LO GHÍ st nd rd th (1st 2nd 3rd 4th) HIPAQO PEITHALU NANI KESHEA? ipi ighiju akeu lo 

(st nd rd th) hipaqo ye English kiyé lono peitha chekeu tsa ke ghenguno 
Sütsà lo ye hipaqo peitha mla nani eno peitha kepu kumo. 

2

https://youtu.be/ndDLl1Kl9nM

AGIZÜLO KÜPÜGHÜ

05.09.2022	 Shikükami Ghenguno Inikhu Keu Tsala

08-09.09.2022	 Bible Study, Shillong (DoME)

17.09.2022	 Gospel Music Concert, Alato

	 (Sakipheto Tokukujo) DoCMM

04-06.10.2022	 WSBAK Children Festival, Chekiye VBC

09.10.2022	 Music Sunday (DoCMM)

NBCC Kichekütsü qholo no WSBAK Clean Election Movement 
(CEM) küpüghu Amüthaqhi 10, 2022 Ato Area EAC Town Hall, Hq. 

Nihokhu lono shilu. 
Aküpüghü lo Pastormi, Kükami, CLF Ampemi, AASU ampemi, 
AASTH ampemi, AASA ampemi eno Youth Front lo ampemi qo 

ighi no aküpüghü lo kutupo tsülu. 

Sümi Baptist Convention vechewono 
Sümi Reverendmi Akighini Hoho, Amüthaqhi 
06-07, 2022 Satakha Town Baptist Church,  
lono kuholu keu lo ES eno WSBAK Ordained 
Staff pano pungu ipelu no aküpüghü lo sulu.


